Ummæli frá uttanlandsnevndini

sambært § 24, stk. 3 í tingskipanini í løgtingsmáli nr.  1-1/2002: Uppskot til løgtingsfíggjarlóg fyri 2003
Við skrivi, dagfest 11. oktober 2002, hevur fíggjarnevndin biðið uttanlandsnevndina um at ummæla § 2 Løgmansfyrisitingin v.m.: Uttanlandsmál og § 14 Løgmál: Uttanlandsmál og konto 14.11.1.01 Sjálvstýrisfyrisitingin í fíggjarlógini. Við tað at sjálvstýrisfyrisitingin er niðurløgd sum sjálvstøðugt rakstrarstað, var skrivarin í fíggjarnevndini á fundi og upplýsti, at uttanlandsnevndin kundi síggja burtur frá hesum.

Nevndin hevur viðgjørt málið á fundum 15. og 22. oktober 2002.

Nevndin hevur gjøgnumgingið tær omanfyrinevndu greinarnar, og hevur ein samd nevnd hesar viðmerkingar:

Í sambandi við gjøgnumgongdina av § 2.13.1.01 Sendistovur hevur nevndin undrað seg yvir, hví kostnaðurin av sendistovuni í London er so høgur, og spurningurin hevur verið umrøddur, um ikki man hevði fingið líka so nógv burturúr við at hava eina sjálvstøðuga skrivstovu í London, heldur enn at hendan skal vera ein partur av donsku sendistovuni. 

Nevndin hevur sett løgmanni spurning um tal og býti av starvsfólkum á føroysku sendistovunum, umframt um lýsing av arbeiðsuppgávunum hjá starvsstovunum. Eisini varð biðið um grundgeving fyri, at játtanin til sendistovuna í London er so nógv hægri enn tann, ið varð givin til sendistovuna í Aberdeen, og útgreinað budget fyri sendistovuna í London. Frágreiðingin frá Løgmansskrivstovuni hesum viðvíkjandi er hjáløgd.

Løgmansskrivstovan hevur eisini upplýst, at orsøkin til, at føroyska sendistovan í London er ein partur av donsku sendistovuni, er, at hetta er ein leistur, ið danska uttanríkisráðið hevur givið føroyingum, grønlendingum og donskum ráðharrastovum í boði, og er ein avgjørdur fyrimunur við hesi loysnini, at hon gevur føroyska sendimanninum diplomatstatus, sambært Wien-sáttmálanum. Spurningurin um sjálvstøðuga skrivstovu hevur annars verið umrøddur í landsstýrinum í sambandi við skrivstovuna í Brússel. 

2.13.3.01. Menningarhjálp: Nevndin heldur sum ein byrjan, at ein upphædd á umleið 3 mió kr. hevði verið hóskandi. 

Viðlagdir ummælinum eru teir spurningar, ið nevndin hevur sett løgmanni og landsstýrismanninum í lógarmálum, og tey svar, ið nevndin hevur fingið í hesum sambandi.

Uttanlandsnevndin, 22. oktober 2002

